
28. maí 2003
-Fréttir af störfum réttindanefndar BSRB-
Tvisvar á ári sendir réttindanefnd BSRB frá sér fréttabréf þar sem tekið er saman það helsta sem hefur verið á dagskrá nefndarinnar. Síðasta fréttabréf var sent í desember 2002. Næsta haust er stefnt að því að setja á netið ýmsar upplýsingar er varða starf réttindanefndar BSRB svo að það sé aðgengilegra fyrir formenn og starfsmenn aðildarfélaga BSRB.
Erindi sem borist hafa nefndinni.

1. Viðurkenning á félagsaðild
Sigurður R. Sigurbjörnsson óskaði eftir áliti réttindanefndar á því hvort hann væri fullgildur meðlimur í  Starfsmannafélagi Reykjavíkurborgar (St.Rv.). Samkvæmt upplýsingum frá Sigurði sagði hann sig formlega úr St.Rv. þann 31. mars 2000. Þar sem Sigurður hafði ekki dregið úrsögn sína til baka var það álit réttindanefndar að hann væri ekki félagsmaður í St.Rv.
2. Heimild vinnuveitanda til að fella niður vaktaálag á vaktir sem eru afboðaðar
Með bréfi, dags. 25. mars sl. óskaði Starfsmannafélag Akureyrarbæjar (STAK) eftir áliti réttindanefndar BSRB á heimild vinnuveitanda til að fella niður vaktaálag á vaktir sem voru afboðaðar. Málavextir voru í stuttu máli þeir að starfsfólk í Hlíðarfjalli hafði oft í vetur verið afboðað til vinnu hálfri til einni klukkustund áður en það átti að mæta á vakt. Með þessari afboðun taldi Akureyrarbær sig ekki skyldugan til að greiða vaktaálag þá daga sem starfsfólkið var afboðað. Samkvæmt upplýsingum frá STAK var starfsfólkið ráðið í vaktavinnu en um það gilda ákvæði kjarasamnings um vaktavinnu, sbr. kafli 2.6. Réttindanefnd taldi að þarna væri verið að ganga gegn ákvæðum kaflans og benti á að ef það væri vilji atvinnurekandans að breyta ákvæðunum bæri að semja sérstaklega um það við STAK.
3. Reglur um auglýsingu á lausum störfum
Með bréfi, dags. 25. mars óskaði Starfsmannafélag Akureyrarbæjar (STAK) eftir áliti réttindanefndar BSRB á því hvort hún teldi leyfilegt að hafa tímabil það sem starfsmaður er ráðinn til styttra en auglýsing um starfið gaf til kynna. Málavextir voru í stuttu máli þeir að í auglýsingu í blöðunum um áramótin hafði verið óskað eftir starfsfólki frá 1. janúar til 1. maí 2003. Þegar svo til ráðningu kom hafði tímbilið verið frá 6. janúar en lokatímabil ráðningar 31. mars 2003. Um auglýsingu á lausum störfum hjá sveitarfélögum gildir kjarsamningsákvæði 11.1.2.1 og er í ákvæðinu vísað til þeirra reglna sem gilda hjá ríkinu, þ.e. reglna nr. 454/1996 um auglýsingar á lausum störfum. Ekkert í framangreindum reglum sker úr um hvað það þýði að ráðningartímabili sé breytt frá því sem auglýst er. Taldi réttindanefnd BSRB að hér hlyti að gilda það tímabil sem umsækjandi um starf ræður sig til og kemur fram í ráðningarsamningi hans. Það sé val hvers umsækjanda fyrir sig hvort hann ráði sig til starfsins þegar honum er tilkynnt að ráðningartímabil hafi breyst. Var það mat réttindanefndar að hafi starfsmaður skrifað undir styttra tímabil eða sannanlega samþykkt það þurfi mikið til að koma til að ósamræmið við auglýsinguna eigi að túlka starfsmanni í hag.  
4. Túlkun á hvíldartímaákvæðum kjarasamnings
Með bréfi, dags. 26. mars sl. óskaði SLFÍ eftir því að réttindanefnd BSRB skoðaði einstök ákvæði kjarasamnings er lúta að hvíldartíma. Í bréfin var óskað svars við nokkrum spurningum. Meðfylgjandi bréfi þessu er drög að svari réttindanefndar við spurningum er lúta að túlkun á hvíldartímaákvæðum fyrir næstu kjarasamningviðræður. 

5. Fjöldi trúnaðarmanna hjá Svæðisskrifstofu Austurlands
Starfsmannafélag ríkisstofnana (SFR) óskaði eftir því að réttindanefnd BSRB gæfi álit sitt á afstöðu Svæðisskrifsofu um málefni fatlaðra á Austurlandi til fjölda trúnaðarmanna. Afstaða skrifstofunnar var sú að fjöldi trúnaðarmanna sem störfuðu í búsetuþjónustunni skyldi vera einn. Í áliti sínu vísaði réttindanefnd BSRB  til 1. mgr. 28. gr. laga nr. 94/1986, til samkomulags fjármálaráðherra f.h. ríkissjóðs og SFR um trúnaðarmenn frá 18. apríl 1991 og taldi að álit skrifstofunnar um að einungis væri heimilt að kjósa einn trúnaðarmann væri í andstöðu við áralanga framkvæmd og túlkun á framangreindum reglum. Því til stuðnings benti nefndin á skilgreiningu laga um aðbúnað, hollustuhætti og öryggi á vinnustöðum nr. 46/1980, sbr. síðari breytingar, á hvað væri vinnustaður.
Önnur mál

Samkvæmt verklagsreglum réttindanefndar geta fulltrúar BSRB sem skipaðir eru í nefndir eða ráð um réttindamál á vegum bandalagsins leitað liðsinnis nefndarinnar við vinnslu gagna og skal nefndin vera þeim til ráðgjafar sé eftir því leitað. Þá getur nefndin að eigin frumkvæði tekið til athugunar mál sem snerta sameiginlega hagsmuni.

1. Samningar um hlutastörf

Frá því um miðjan desember 2002 hafa staðið yfir samningaviðræður BSRB, BHM, KÍ og ASÍ við ríkið, Reykjavíkurborg og Launanefnd sveitarfélaga um gerð kjarasamnings til að hrinda í framkvæmd tilskipun Evrópusambandsins um hlutastörf. Nokkrir fundir hafa verið haldnir og allmargar tillögur sendar á milli viðsemjenda. Aðilar hafa hins vegar ekki náð saman og var gerð úrslitatilraun þann 26. maí sl. Stranda viðræðurnar alltaf á því hverjir eiga að vera undanskildir gildissviði samningsins. Lítur því út fyrir að leggja verði fram lagafrumvarp um hlutastörf. Réttindanefnd BSRB hefur verið bakhópur fulltrúa BSRB í þessari samninganefnd.

2. Endurskoðun á lögum um kjarasamninga opinberra starfsmanna
Fjármálaráðherra hefur skipað nefnd um endurskoðun á lögunum og er Ögmundur Jónasson aðalmaður og Erna Guðmundsdóttir lögfræðingur BSRB varamaður. Nefndin hefur kynnt sér hvernig laga og kjarasamningsumhverfið er á Írlandi ásamt því að söguleg úttekt hefur verið gerð á þróun þeirri sem hefur verið hér á landi varðandi gerð kjarasamninga frá því á byrjun 20 aldar.





F.h. réttindanefndar BSRB





_________________________________





Erna Guðmundsdóttir, hdl.

Hjálagt:

Drög að svari við spurningum SLFÍ um túlkun á hvíldartímaákvæðum kjarasamnings.

